
vikuskiftisblaðið

Høgni Rasmussen, sum hev­
ur verið stjóri og týðandi 
partur av lýsingafyritøkuni 
Sansum, er keyptur út. Nú 
eru Bogi Henriksen, Eyðna 
Simonsen og Lena L. Mohr 
partaeigarar.

Lena L. Mohr er nýggjur 
stjóri á Sansum. Í nýggja 
leiðslubólkinum hevur Lena 
L. Mohr afturat sær Tór Ver­
land Johansen, kundastjóra, 
og Boga Henriksen, kreativ­
an stjóra.

Lena L. Mohr hevur tey 
seinastu 8 árini verið við­
stjóri á Sansum og verið ein 

týðandi partur av menning­
ini av fyritøkuni.

Tað er ógvuliga trupult at finna 
breiðar semjur um stórmál í før­
oyskum politikki. Flosklarnar frá 
flokkunum hoyra vit umaftur og 
umaftur, tá ið lagt verður upp til 
breitt samstarv, men ógvuliga 
sjáldan førir tað á mál. 

Brúk er fyri fleiri nýskipanum í 
føroyska samfelagnum, men polit­
isku flokkarnir duga illa at seta eg­
in áhugamál til viks og finna eina 
loysn til frama fyri samfelagið. 
Politikkur kemur uppí, og 
mótparturin hevur altíð skyldina 
av, at semjan ikki kann finnast.

Tær nýskipanir, sum eru gjørd­
ar í Føroyum seinnu árini, eru 
oftast gjørdar av einum teprum 
meiriluta, sum hevur trumfað 

broytingarnar ígjøgnum. Tey 
stóru arbeiðini at finna breiðar 
semjur eru sum oftast endað í 
politiskum ósemjum, og ítøkiligu 
úrslitini hava verið trupul at fáa 
eygað á. 

Men nú í vikuni glógvaði í løg­
tinginum. Allir teir sjey floksfor­
menninir løgdu eitt uppskot fyri 
løgtingið, sum einmælt tók undir 
við tí. Tað er sum kavaæl á sumri, 
at tað hendir. 

Men hvat var so stórmálið, 
sum fekk so stóra undirtøku, og 
sum var so týdningarmikið, at 
allir floksmenninir funnu eina fe­
lagssemju – uttan nakra ávaring 
– millum aðru og triðju viðgerð av 
fíggjarlógaruppskotinum, tá løg­

tingsfólk vóru farin at hugsa um 
at fara í jólafrí?

Jú, tað var uppskot um at lata 
politisku flokkunum eina millión 
afturat til politiska upplýsing. Alt­
so, flokkarnir samdust um at játta 
sær sjálvum meira pengar. 

Hagtøl kunnu verða takksom, 
og tað kunnu argument eisini 
verða. Løgtingsfólkini førdu fram, 
at ein hægri játtan til politiska 
upplýsing fer at styrkja fólkaræð­
ið. Hetta var eisini eitt av argu­
mentunum, tá ið løgtingsfólk 
hækkaðu sína løn fyri nøkrum ár­
um síðani. Tá skuldu umstøðurnar 
hjá løgtingsfólkunum gerast betur, 
tey skuldu kunna arbeiða fulla tíð 
í løgtinginum, og tað fór at styrkja 

lóggevandi arbeiðið. Vit kunnu 
vælsaktans seta spurnartekin við, 
um nakað avgerandi er broytt í løg­
tingsarbeiðnum síðani tá.

Í øllum førum má niðurstøðan 
eftir hendingina í løgtinginum 
mikudagin verða, at við hvørt eru 
onkur mál, har allir flokkar og øll 
løgtingsfólk kunnu semjast – pol­
itikararnir kunnu, um teir veruliga 
vilja. Bert spell, at tað er í einum 
føri, har tey skulu tryggja sær 
meira pengar í egnan flokskassa.

Flokkarnir samdust um at 
játta sær sjálvum meira pengar

Tann stóra semjan

Politisku flokkarnir á Før­
oya Løgtingið fáa nú eina 
millión krónur afturat til 
politiska upplýsing. Tað 
samtykti Løgtingið einmælt 
mikudagin.

Ætlanin var at seta 3,2 
milliónir av til politiska upp­
lýsing til flokkarnar, men 
beint áðrenn fíggjarlógin 
skuldi samtykkjast endaliga, 
samtykti løgtingið at hækka 
játtanina eina millión afturat.

Tað vóru allir teir sjey 
floksformenninir, Alfred Ol­
sen, Jákup Mikkelsen, Høgni 
Hoydal, Aksel V. Johannesen 

Poul Michelsen, Kári P. Høj­
gaard og Jenis av Rana, sum 
løgdu uppskotið fram. 

Teir siga, at tað er neyðugt 
fyri at tryggja fólkaræðið og 
fyri at tryggja, at tað skal 

bera til hjá politiskum flokk­
um at stuðla valevnum fíggj­
arliga.

– Valevni skulu ikki halda 
seg aftur at stilla upp av 
fíggjarligum ávum, og tí er 
neyðugt at hækka játtanina, 
siga teir sjey floksformenn­
inir.

Tinglimir hava fleiri ferð­
ir umrøtt støðuna í løgting­
inum og har hava teir víst á, 
hvussu dýrt tað er at stilla 
upp til løgtingið.

Løgtingsval skal verða í 
seinasta lagi í heyst.

Funnu pengar til sín sjálvs

Sansir nýggja leiðslu

Kirkjan 
hevur krøkt 
sær jólini
Høgni Djurhuus
Vikuskifti síða 7

Eg 
hataði 
jólini fyrr
Oluffa Joensen
Vikuskifti síða 4-5

Veðrið sunnudagin og 
mánadagin:
Sunnudagin strúkur í vindi av suðri 
og útsynningi og regn. Mánadagin 
hvassur vindur av útsynningi og 
ælingur, partvís kavi. Hitin millum 
1 og 5 stig.

Veðrið fríggjanáttina:
Eitt lágtryst, 968 hPa. norðan fyri 
Føroyar fer eystureftir. 

Veðrið leygarnáttina:
Lágtrýstið við Hvarvið fer móti 
Íslandi og dýpist.   

  

Petur Skeel 
Jacobsen 
greiðir frá 
um veðrið

Seinnapartin:
Stívt andøvsgul upp í hvassan 
vind av útsynningi og ælingur, 
partvís heglingur. Hitin millum 1 
og 4 stig.

Íslandi og dýpist.   

  

LEYGARDAGINHÓSDAG

FRÍGGJADAGIN

10-15 m/s

8-13 m/s

3-8 m/s10-15 m/s

8-13 m/s

10-15 m/s

Andøvsgul upp í ein strúk av 
vestri og útnyrðingi og okkurt æli, 
partvís heglingur. Hitin millum 1 
og 4 stig.

Veðrið leygardagin:
Lot til andøvsgul av útnyrðingi 

og vestri og yvirhøvur turt, men 
seinnapartin veksur hann vindin 
upp í hvassan vind av landsynningi 
og regn. Hitin millum 5 og 8 stig.


